IBRAH IBADAH KORBAN
30 Jun 2023 | 11 Zulhijjah 1444H

Marilah kita bersama-sama meningkatkan ketakwaan kepada Allah
Subhanahu wa-Ta’ala dengan melaksanakan segala perintah-Nya dan meninggalkan
segala larangan-Nya. Mudah-mudahan kita diberkati dan diredai Allah Subhanahu

wa-Ta’ala di dunia dan akhirat.

Sidang Jumaat Yang Dirahmati Allah Subhanahu wa-Ta’ala

Ibadah korban merupakan sunnah yang dilakukan oleh Nabi Ibrahim Alaihi
Salam sehingga disyariatkan kepada Nabi Muhammad Sallallahu ‘Alaihi Wasallam.
Ibadah ini bermula selepas solat Sunat Hari Raya Aidil Adha pada 10 Zulhijjah dan
Hari-Hari Tasyrik 11, 12 dan 13 Zulhijjah. Pensyariatan ibadah korban telah
difirmankan oleh Allah Subhanahu wa-Ta’ala dalam al-Quran menerusi surah al-
Hajj ayat 34:

Yang bermaksud: "Dan bagi tiap-tiap umat, Kami syariatkan ibadat menyembelih
korban (atau lain-lainnya) supaya mereka menyebut nama Allah sebagai bersyukur
akan pengurniaan-Nya kepada mereka (binatang-binatang ternak yang disembelih
itu). Tuhan kamu semua ialah Tuhan Yang Maha Esa, maka hendaklah kamu tunduk
taat kepada-Nya dan sampaikanlah berita gembira (wahai Muhammad) kepada

orang yang tunduk taat. ”

Ibadah korban ini amat disukai oleh Allah Subhanahu wa-Ta’ala. Sabda
Rasulullah Shallallahu ‘Alaihi Wasallam dalam hadis yang diriwayatkan oleh Imam

al-Tirmizi yang bermaksud:

“Tidak ada amalan yang dilakukan oleh anak Adam pada hari al-Nahr (Raya
Aidiladha) yang lebih dicintai oleh Allah selain daripada menumpahkan darah
(binatang korban). Sesungguhnya ia akan datang pada hari Kiamat dengan
tanduknya, bulunya dan kukunya dan sesungguhnya darah tersebut akan sampai
kepada reda Allah Subhanahu Wa-Taala sebelum ia jatuh ke bumi. Maka,

bersihkanlah jiwa kamu (dengan berkorban).”

Sidang Jumaat Yang Dirahmati Allah Subhanahu wa-Ta’ala



Pilihlah binatang ternakan yang paling baik untuk dikorbankan, bukan haiwan
yang terlalu kurus, cacat atau sakit serta yang tidak sah untuk dibuat korban.
Rasulullah Sallallahu ‘alaihi wa Sallam sendiri menyembelih korban dua ekor kibas
yang terbaik. Sabda Nabi Shallallahu ‘Alaihi Wasallam dalam hadis yang

diriwayatkan oleh Imam al-Bukhari dan Muslim:

Yang bermaksud: “Adalah Nabi Sallallahu ‘alaihi wa Sallam berkorban
dengan dua ekor kibas putih yang bertanduk, lalu baginda mengucapkan
nama Allah dan bertakbir, dan Baginda meletakkan kakinya di lambung

kedua kibas tersebut (saat menyembelih). "

Sidang Jumaat Yang Dirahmati Allah Subhanahu wa-Ta’ala

Pensyariatan ibadah korban adalah tanda kepatuhan kita kepada Allah
Subhanahu wa-Ta’ala. Tanpa pengorbanan, sama ada jiwa dan harta benda, tidak
mungkin syariat Allah Subhanahu wa-Ta’ala dapat ditegakkan. Sejarah pengorbanan
agung Nabi Ibrahim ‘Alaihis Salam yang sanggup menyembelih anaknya Nabi
Ismail ‘Alaihis Salam dan kesabaran yang ditunjukkan oleh Nabi Ismail ‘Alaihis
Salam yang merelakan dirinya untuk dikorbankan serta kepatuhan Siti Hajar
‘Alaihas Salam kepada suaminya Nabi Ibrahim untuk tinggal bersama anaknya Nabi
Ismail di tanah gersang Mekah. Ini adalah semata-mata kerana menjunjung perintah
Allah Subhanahu wa-Ta’ala Yang Maha Esa.



Beberapa pengajaran lain boleh diambil melalui pensyariatan ibadah korban

antaranya:

Pertama:Sebagai tanda ketaatan seorang hamba kepada Allah Subhanahu wa-
Ta’ala.
Kedua: Mendidik diri kita supaya bersabar menghadapi apa jua ujian dengan

sentiasa berserah dan bertawakal kepada Allah Subhanahu wa-Ta’ala.

Ketiga: Mengikis sifat tamak dan mewujudkan sifat murah hati untuk

membelanjakan harta pada jalan Allah Subhanahu Wata’ala.

Marilah kita bersama-sama mencontohi pengorbanan Nabi Ibrahim, Nabi
Ismail dan Isteri Baginda Siti Hajar Alaihimu al-Salam yang sanggup mendahulukan
perintah Allah Subhanahu wa-Ta’ala daripada kehendak dan kepentingan peribadi
mereka. Oleh itu, kita hendaklah berani berkorban meninggalkan kepentingan
politik, peribadi dan lain-lain demi menjaga agama dan membela umat Islam
khususnya bangsa Melayu. Hentikanlah perbalahan dan persengketaan politik yang
boleh merugikan umat Islam di negara ini. Bersatulah atas kepentingan menyebar

dan mempertahankan agama Allah Subhanahu wa-Ta’ala.

